
Annotatsiya. Ushbu maqolada Ipoteka-bank ATBning ko‘p yillik hisobotlari asosida moliyaviy ko‘rsatkichlar, 
biznes samaradorligi, korporativ boshqaruv va barqarorlik hamda tavakkalchilikni boshqarish masalalari ilmiy 
jihatdan tahlil qilingan. 

Kalit so‘zlar: kredit portfeli, bank aktivlari, risk, xalqaro moliyaviy hisobot standartlari (XMHS) ma’lumotlari, 
bank ESG tavakkalchiliklari, bankning likvidligi va moliyaviy barqarorligi.

Аннотация. В данной статье на основе многолетней отчетности Ipoteka-bank АТБ проведён научный 
анализ финансовых показателей, эффективности бизнеса, корпоративного управления и устойчивости, 
а также вопросов управления рисками. 

Ключевые слова: кредитный портфель, банковские активы, риск, данные международных 
стандартов финансовой отчетности (МСФО), ESG-риски банков, ликвидность и финансовая устойчивость 
банка.

Annotation. This article provides a scientific analysis of financial indicators, business performance, 
corporate governance and sustainability, as well as risk management issues based on long-term reports of 
Ipoteka-bank JSCB.

Keywords: loan portfolio, bank assets, risk, International Financial Reporting Standards (IFRS) data, ESG 
risks in banking, bank liquidity and financial stability.

K I R I S H
O‘zbekistonda faoliyat yuritayotgan Ipoteka-bank aksiyadorlik tijorat bankining missiyasi — aksiyadorlar 

va mijozlarning manfaatlari uchun barqaror va foydali iqtisodiy natijalarni ta’minlashdir. Ipoteka-bankning 
mamlakatimiz moliya bozoriga xorijiy banklar kirib kelishi sharoitida ishlab chiqilgan strategiyasi quyidagicha.

O‘rta muddatli strategiya Ipoteka-bankning o‘rta muddatli istiqbollari O‘zbekistonning yosh, tez o‘sayotgan 
va bank xizmatlaridan kam foydalanuvchi aholisi, shuningdek, ijobiy makroiqtisodiy asoslar bilan qo‘llab-
quvvatlanadi. Bank yiliga 20–25 % atrofida kredit portfelining o‘sishini maqsad qilgan. O‘rta muddatda sof foiz 
marjasi (NIM)ning bosqichma-bosqich oshishi kutilmoqda — bu aktivlar narxini qayta belgilash va operatsion 
samaradorlikni oshirish hisobiga ta’minlanadi.

Bank aktivlar sifati va risklar asosida kutilayotgan daromadni optimallashtirish uchun risk xarajatlarini 
intizomli boshqarish hamda portfelni diversifikatsiya qilish yo‘nalishida strategik tashabbuslarni amalga 
oshirmoqda.

Asosiy strategik maqsadlar: Ipoteka-bank 2028-yilgacha bozor pozitsiyasini mustahkamlash va asosiy 
moliyaviy ko‘rsatkichlarini yaxshilashga qaratilgan aniq strategik maqsadlarni belgilagan. Bank chakana 
kreditlashda yetakchilikni saqlab qolish va kundalik bank xizmatlari bo‘yicha eng kuchli uchlikka kirishni 
maqsad qilgan. U o‘zining faol mijozlar bazasini raqamli onboarding va kengroq ekotizim bilan integratsiya 
orqali kengaytirishni rejalashtirgan. Shu bilan birga, daromadlar ko‘payishi, xarajatlar samaradorligi va qat’iy 
xarajat nazorati orqali foydalilikning oshishi kutilmoqda [1].

M A V Z U G A  O I D  A D A B I Y O T L A R  S H A R H I
Insoniyat tabiatan riskdan qochishga intiladi. Agar biz riskni nazorat qila olmasak, odatda undan qochishga 

harakat qilamiz, chunki har qanday ishonchsizlik o‘ziga xos tarzda ma’lum darajadagi yo‘qotishlarga olib kelishi 
mumkin.

Ba’zi xorijiy iqtisodchi olimlarning shu sohadagi ishlari bilan tanishilganda, ular tomonidan ham bank 
risklarining mohiyatiga turli xil ta’rif va tasnif berilganligini ko‘rish mumkin.

D. A. Martsinkovskiyning ta’biri bilan aytganda: “Agar biz risklarni boshqarmasak, ular bizni boshqarishni 
boshlaydi” [4].

Taniqli lug‘atchi S. N. Ojegovning rus tili lug‘atida “risk” bu “muvaffaqiyatga intilish, baxtli hodisa, umid” 
degan ma’noni anglatadi, deyilsa, mashhur Vebster lug‘atida riskga “xavf, zarar yoki talafot ko‘rish ehtimoli” 
deb qaraladi [4].

V. T. Sevruk “risk — bu zarar ko‘rish yoki manfaatni qo‘ldan chiqarish bilan bog‘liq ehtimollar o‘lchamidir”, 
degan ta’rif beradi [5].

Professor V. M. Usoskin “risk doimo noaniqlik bilan birga kelib, o‘z navbatida oldindan ko‘ra bilish qiyin 
yoki mumkin bo‘lmagan voqealar bilan bog‘liq bo‘ladi”, deb izohlaydi. Ba’zi mualliflar tomonidan risk noaniqlik 
sifatida ta’riflanadi [6].

E. S. Stoyanova “risk — bu rejalashtirilgan variantga nisbatan daromad ololmaslik yoki zarar ko‘rish 
ehtimolidir”, deb ta’rif keltirgan [7].

P. G. Graboviy, S. N. Petrova, S. I. Poltalsevlarning “Riski v sovremennom biznese” kitobida “risk — bu 
korxona resurslarining bir qismini yo‘qotish yoki daromad ololmaslik, qo‘shimcha xarajatlar qilish xavfidir”, deb 
ta’rif berilgan [8].

Iqtisodchi olim O. I. Lavrushin “bank riski ehtimoliy hodisaning qiymat o‘lchovi bo‘lib, u yo‘qotishlarga olib 
keladi”, degan fikrni ilgari suradi [4].

Rossiyalik yana bir iqtisodchi G. Panova “risk kutilmagan hodisalar yuzaga kelganida yo‘qotish xavfi yoki 
imkoniyatidir”, deb ta’rif beradi. U o‘z ta’rifi orqali ikki asosiy yo‘nalishni asoslab beradi: birinchidan, u riskni 
yo‘qotishlar bilan bog‘laydi; ikkinchidan esa riskning kutilmagan hodisa ekanligini ta’kidlaydi [4].

Chet ellik olimlar risklarni umumiy ta’riflashdan ko‘ra ularning alohida turlarini ko‘rib chiqishni afzal 
hisoblaydilar. Masalan, K. D. Valravenning fikricha, G‘arb mamlakatlari banklari ko‘proq likvidlik, kredit, portfel, 
sanoat, mamlakat, valyuta va foiz risklariga duch keladilar [4].

“Bankovskiy menejment” kitobi muallifi P. S. Rouz bank risklariga kengroq tushuncha berib, bank riski 
oltita asosiy tur — kredit riski, foyda ololmaslik riski, likvidlik riski, bozor riski, foiz riski va to‘lovga qobiliyatsizlik 
riskidan iborat ekanligini ta’kidlaydi. Shuningdek, u ikkinchi darajali risklar qatoriga siyosiy, suiste’mol va valyuta 
risklarini kiritadi [4].

Tadbirkorlik riskining klassik va neoklassik ko‘rinishlari ham ishlab chiqilgan bo‘lib, klassik nazariyada 
tadbirkorlik riski qabul qilingan qarorlar natijasida yuzaga kelishi mumkin bo‘lgan yo‘qotishlarning matematik 
kutilishi bilan tenglashtiriladi [9].

Adam Smith tadbirkorlik faoliyatining ayrim xususiyatlari haqida so‘z yuritar ekan, quyidagilarni ta’kidlaydi: 
“Foydaning odatdagi ko‘rinishi doimo ozmi-ko‘pmi risk bilan o‘sib boradi. Biroq unga proporsional tarzda 
o‘smaydi. Insonlar tavakkal qilib ishlashlari riskga olib keladi” [10].

“Bank risklari va kreditlash” kitobi muallifi Sh. Z. Abdullayeva fikriga ko‘ra: “Bank amaliyotida risk har 
doim ham kutilmagan hodisa emas. Bank faoliyatining barcha turlari risk bilan bog‘liq. Bank ushbu faoliyat 
turi yoki operatsiya riskli ekanligini bila turib, uni amalga oshiradi va barcha hollarda yuqori daromad olishni 
rejalashtiradi” [11].

“Bank ishi” kitobi muallifi I. R. Toymuhamedov esa bank riskiga quyidagicha ta’rif beradi: “Risk — bu ma’lum 
maqsadni ko‘zlagan holda olib borilayotgan faoliyat natijasida yuzaga keladigan ishonchsizlik hamda ba’zan qo-
niqarsiz yakunlanishi oqibatida yuzaga keladigan yo‘qotishlar jarayonidir. Risklar bank faoliyatida o‘lchash mum-
kin bo‘lgan ko‘rsatkich bo‘lib, ular ko‘pincha bankning yo‘qotgan daromadi yoki ko‘rgan zarariga teng bo‘ladi” [12].

Iqtisodiy risklar “mamlakat yoki bankning iqtisodiy ahvolidagi salbiy o‘zgarishlar oqibatida yuzaga keladigan 
risklar” sifatida tavsiflanadi. Eng ko‘p tarqalgan iqtisodiy risk turiga balanslashmagan likvidlik riski kiradi, ya’ni 
majburiyatlar bo‘yicha to‘lovlarni o‘z vaqtida bajara olmaslik holati [13].

T A D Q I Q O T  M E T O D O L O G I YA S I
Tadqiqot jarayonida tahlil va sintez, statistik tahlil, iqtisodiy tahlil usuli, induksiya va deduksiya usullaridan 

foydalanildi.

T A H L I L  V A  N A T I J A L A R
Ipoteka-bank ATBning bozordagi pozitsiyasi 2024-yil yakuniga ko‘ra quyidagicha: Ipoteka-bank 50,5 

trln so‘mlik aktivlar hajmi bilan O‘zbekistondagi aktivlar bo‘yicha eng yirik xususiy bank hisoblanadi. Xalqaro 
moliyaviy hisobot standartlari (XMHS) ma’lumotlariga ko‘ra, bu ko‘rsatkich uni umumiy soha kesimida 5-o‘ringa 
olib chiqdi. Bank bozorda eng yirik ipoteka portfeliga ega bo‘lib, uning hajmi 15,9 trln so‘mni tashkil etadi va bu 
ko‘rsatkich sohaning 23 % iga to‘g‘ri keladi. Bank O‘zbekiston bo‘ylab 39 ta filialdan iborat keng tarmoqqa ega.

Faol chakana mijozlar soni 2024-yilda 1,7 million nafarga yetib, yil davomida qariyb 13 % ga oshdi. Ipoteka-
bank Toshkent shahri jamoat transporti to‘lovlarida o‘z bank kartalaridan foydalanish bo‘yicha yetakchi o‘rinda 
turadi — ushbu segmentdagi barcha kartali tranzaksiyalarning 18 % i bank kartalari orqali amalga oshirilgan. 
Bankda hozirda taxminan 4 300 nafar xodim ishlaydi va moliyaviy inklyuziyani 216 ta joydan tashqari chakana 
kassalar orqali qo‘llab-quvvatlaydi. Tashkiliy rivojlanish va operatsion faoliyatning OTP Group standartlari 
asosida integratsiyasi 2024-yilda ham davom ettirildi [1].

Ipoteka-bank ATBning 2024-yil yakuniga ko‘ra moliyaviy ko‘rsatkichlari shuni ko‘rsatadiki, bank universal 
model asosida faoliyat yuritib, chakana, korporativ, kichik va o‘rta biznes hamda mikrobank xizmatlari 
segmentlarida kuchli ishtirok etmoqda. Bank barcha asosiy moliyaviy ko‘rsatkichlar bo‘yicha barqaror va 
mustahkam natijalarga erishishda davom etmoqda. OTP Group tajribasi va moliyaviy ko‘magiga tayangan holda, 
Ipoteka-bank O‘zbekiston bank sektorining kelajagini shakllantirishda faol ishtirok etmoqda — xizmatlardan 
foydalanish imkoniyatlarini kengaytirib, innovatsiyalarni ilgari surib, mamlakatning uzoq muddatli iqtisodiy 
transformatsiyasi jarayoniga hissa qo‘shmoqda.

1-jadval
Ipoteka bankning 2024-yil uchun moliyaviy ko‘rsatgichlari

ROE
23%

Sof Foyda
99.6 mln $

Jami aktivlar
3.9 mlrd $

Umumiy kreditlar
3.1mlrd

ROA
2.7%

Jami depozitlar
1.4 mlrd $

CIR
40.2%

Risk Xarajatlari Ko‘rsatkichi
2.6%

NIM
7.8%

Sof kreditlarning depozitlarga 
nisbati
181%

NSFR
114.1%

Kapital Monandligi
16.0%

min talab. 13%

Manba: Ipoteka bank hisoboti asosida muallif ishlanmasi

2024-yilda Ipoteka-bank kuchli operatsion faollik va intizomli balans boshqaruvi natijasida barqaror 
moliyaviy natijalarga erishdi. Soliqdan keyingi foyda 1 287 mlrd so‘mni tashkil etdi (xalqaro moliyaviy hisobot 
standartlari — XMHS bo‘yicha), bu esa 23 % ROE (kapital rentabelligi)ga teng. Sof foiz daromadlari 10 % ga 
oshib, 3 700 mlrd so‘mga yetdi. Bunga chakana kredit portfelining kengayishi, davlat qimmatli qog‘ozlariga 
sarmoya ajratilishi va faol banklararo joylashtirishlar sabab bo‘ldi. Sof foiz marjasi (NIM) 7,8 % darajasida 
mustahkam saqlanib qoldi.

Komissiya daromadlari 316 mlrd so‘mni, boshqa operatsion daromadlar esa 291 mlrd so‘mni tashkil 
etdi. Operatsion xarajatlar 22 % ga oshib, 1 753 mlrd so‘mga yetdi — bu texnologiya, inson resurslari va 
infratuzilmaga yo‘naltirilgan investitsiyalarni aks ettiradi. Shunga qaramay, samaradorlik yuqori darajada 
saqlanib qoldi: xarajatlarning daromadlarga nisbati (C/I) 40,2 % ni tashkil etib, operatsion foyda 2 555 mlrd 
so‘m bo‘ldi.

Yil yakunida umumiy risk xarajatlari 1 112 mlrd so‘mni, shundan 1 049 mlrd so‘m kredit riski xarajatlarini 
tashkil etdi. Bu kreditlar bo‘yicha 2,6 % risk xarajat koeffitsiyentiga teng. Ushbu ko‘rsatkich risklarni boshqarish 
tizimining kuchaytirilgani va kredit muhitining barqarorlashganini ko‘rsatadi. 3-bosqichdagi (muammoli) kreditlar 
ulushi 20,6 % ni tashkil qildi, bu esa ayrim korporativ mijozlar kreditlarining qayta tasniflanishi bilan bog‘liq. Shu 
bilan birga, zaxiralar bilan qoplash darajasi 63,8 % ni tashkil etdi.

Bankning likvidligi va moliyaviy barqarorligi sezilarli darajada yaxshilandi: kreditlarning depozitlarga nisbati 
181 % ga tushdi (2023-yil iyun oyida — 307 %). Davlat tomonidan qo‘llab-quvvatlangan va subsidiyalangan 
ipoteka kreditlarini hisobga olmagan holda, bu ko‘rsatkich 110 % ni tashkil etdi. Bu esa balans tarkibini 
optimallashtirish va moliyalashtirishning barqarorroq modeliga o‘tish yo‘lida muhim bosqich bo‘ldi [1].

2024-yilda Ipoteka-bank O‘zbekistonning korporativ bank sektori bo‘yicha yetakchi xususiy moliya 
institutlaridan biri sifatidagi mavqeini yanada mustahkamladi. Bank yirik mijozlar bazasiga individual yondashuv 
asosida moliyaviy yechimlar va yuqori darajadagi xizmatlar taqdim etib, strategik, ijtimoiy ahamiyatga ega 
hamda barqarorlik bilan bog‘liq loyihalarni moliyalashtirishdagi o‘rnini kuchaytirdi.

Bank faoliyatidagi muhim voqealardan biri — European Bank for Reconstruction and Development bilan 20 
mln AQSh dollarlik kredit bitimining imzolanishi bo‘ldi. Ushbu mablag‘ning 10 mln dollari ayollar tadbirkorligini 
qo‘llab-quvvatlashga, qolgan 10 mln dollari esa “yashil iqtisodiyotni moliyalashtirish dasturi” doirasidagi 
loyihalarga yo‘naltirilgan. Bu mablag‘lar Ipoteka-bankning inklyuziv moliya, ekologik barqarorlik va ayollar 
tadbirkorligini qo‘llab-quvvatlash borasidagi uzoq muddatli majburiyatlarini aks ettiradi.

Likvidlilik tavakkalchiligini boshqarish. Ipoteka-bank 2024-yil davomida barqaror likvidlilik zaxiralarini 
saqlab qoldi va bu zaxiralar nafaqat tartibga soluvchi, balki ichki me’yorlardan ham ancha yuqori bo‘ldi [1].

Barqaror moliyalashtirishning sof koeffitsiyenti (NSFR) yil yakunida o‘rtacha 114 % ni tashkil etib, 2024-yil 
sentabr oyida 124 % bilan eng yuqori darajaga yetdi. Milliy valyutadagi NSFR (LCY NSFR) 107–114 % oralig‘ida 
barqaror bo‘lib, ichki moliyalashtirishga yuqori darajadagi tayanuvchanlikni ko‘rsatdi. Chet el valyutasidagi 
NSFR (FCY NSFR) sentabr oyida 183 % gacha keskin oshdi, biroq IV chorakda 115 % gacha pasaydi. Bu 
pasayish 300 mln AQSh dollari miqdoridagi yevroobligatsiyalarning muddati bo‘yicha texnik qayta tasniflanishi 
bilan bog‘liq bo‘lib, bu omil ularning ASF koeffitsiyentini 100 % dan 30 % gacha kamaytirdi. Shunga qaramay, 
ushbu ko‘rsatkich O‘zbekiston Respublikasi Markaziy banki talablaridan sezilarli darajada yuqori bo‘lib qoldi.

1-rasm. Barqaror moliyalashtirishning sof koeffitsiyenti1

Likvidlikni qoplash koeffitsiyenti (LCR) 2024-yil dekabriga kelib 153 % dan 444 % gacha oshdi. Bunga 
yuqori sifatli likvid aktivlar (HQLA) hajmining o‘sishi asos bo‘ldi. Milliy valyutadagi LCR (LCY LCR) doimiy 
ravishda 195 % dan 234 % gacha ko‘tarildi, chet el valyutasidagi LCR (FCY LCR) esa II chorakda 632 % 
darajasiga yetib, keyinchalik qisqa muddatli valyuta mablag‘larini joylashtirish strategiyasining o‘zgarishi ortidan 
307 % gacha pasaydi.

Ushbu ko‘rsatkichlar bankning likvidlilik bo‘yicha barqaror holatini va bozor tavakkalchiliklarini hech qanday 
operatsion uzilishsiz yengib o‘tish qobiliyatini tasdiqlaydi.

1	  Manba: ipoteka bank ATB ma’lumoti.

Ipoteka-bank ATBning kapital boshqaruvi quyidagicha. Kapital monandligi va tartibga solish talablariga 
rioya etilishi 2024-yil davomida Ipoteka-bank O‘zbekiston Respublikasi Markaziy banki tomonidan belgilangan 
13 % minimal talabdan ancha yuqori darajadagi kapital holatini saqlab qoldi.

Regulyativ kapital monandlik koeffitsiyenti (CAR), mahalliy moliyaviy hisobotlar standarti (Mahalliy MHS) 
asosida: 2023-yil dekabr oyidagi 17,58 % dan 2024-yil mart oyida 16,53 % gacha pasaydi, bu tavakkalchilikka 
tortilgan aktivlar (RWA) hajmining oshishi bilan izohlanadi. 2024-yil sentabrda 16,79 % ga ko‘tarildi, bu ichki 
kapitalning shakllanishi hisobiga erishildi. Yil 16,03 % darajada yakunlandi, bu esa 7,9 trln so‘m kapital hajmi 
va 49,6 trln so‘m tavakkalchilikka tortilgan aktivlar (RWA) fonida yuzaga kelgan vaqtinchalik kapital kamayishini 
aks ettiradi.

Kuzatilgan o‘zgarishlarga qaramay, bankning kapital bazasi barqarorligicha saqlandi.

2-rasm. Likvidlikni qoplash me’yori koeffitsiyenti2

Ipoteka-bank ATB faoliyatida barqarorlik va ESG tavakkalchiligini boshqarish 2024-yilda Ipoteka-
bank ESG tamoyillarini o‘zining tavakkalchiliklarni boshqarish tizimi va biznes strategiyasiga chuqur joriy etdi, 
bu orqali OTP Group ning barqarorlik kun tartibiga moslashuvini tezlashtirdi. 2024-yil mart oyida OTP Group 
bilan muvofiqlashtirilgan ESG strategiyasi tasdiqlandi, u ekologik va ijtimoiy ta’sirlarni korporativ, chakana va 
MSE (kichik va mikro biznes) portfellariga integratsiya qilish bo‘yicha aniq yo‘l xaritasini belgilab berdi.

Bank ESG tavakkalchiliklarini boshqarish bo‘yicha kompleks tizimni ishga tushirdi va u quyidagilarni o‘z 
ichiga oladi: ESG stress-testlari, ekologik va ijtimoiy boshqaruv tizimi bilan muvofiqlik hamda ESG omillarini 
kredit tavakkalchiliklarini baholashga integratsiya qilish. International Finance Corporation bilan hamkorlikda 
yashil moliyalashtirish imkoniyatlarini aniqlash uchun diagnostika o‘tkazildi, European Bank for Reconstruction 
and Development va Green Climate Fund bilan hamkorlik esa Green Economy Financing Facility (GEFF) 
doirasida moliyalashtirishni gender yondashuvi asosida yo‘naltirishga xizmat qildi.

Bank atrof-muhit bo‘yicha muvofiqlikni ham kuchaytirdi — O‘zbekiston bo‘yicha davlat ekologik 
ekspertizasidan (SEE) ijobiy baho olgan birinchi bank bo‘ldi. Ushbu ekspertiza 18 ta filialni qamrab olib, 
chiqindilarni boshqarish xarajatlari va tartibga soluvchi tavakkalchiliklarni minimallashtirishga xizmat qildi.

Ijtimoiy va ekologik ta’sirni yanada chuqurlashtirish uchun bankda Barqaror taraqqiyot bo‘linmasi tarkibi 
kengaytirildi, ESG bo‘yicha treninglar tizimlashtirildi va “yashil PR” strategiyasi ishga tushirildi. Bu strategiya 
bankning barqarorlik portalida yuritilib, ochiqlik va manfaatdor tomonlar bilan faol muloqotni ta’minlaydi.

2024-yildagi asosiy ESG yutuqlari quyidagilardan iborat: milliy valyutadagi 1,4 trln so‘mlik yevroobligatsiyalar 
chiqarilishi JPMorgan Chase tomonidan BMTning Barqaror rivojlanish maqsadlariga mos yuqori samarali 
rivojlanish moliyasi sifatida baholandi. Bank tomonidan birinchi barqarorlik hisoboti tayyorlandi, u Korporativ 
barqarorlik hisobot berish direktivasi doirasida Ernst & Young tomonidan auditdan o‘tkazildi. Hisobot OTP 
Group sho‘ba korxonalarini qamrab olib, xalqaro ilg‘or amaliyotlarga muvofiq tuzildi.

“Yashil” kredit portfeli 109,3 mlrd so‘mga yetdi, bu 2028-yilgacha 494,4 mlrd so‘m miqdoridagi maqsad sari 
muhim qadam hisoblanadi. 17 ta ijtimoiy mas’uliyat va homiylik loyihalari amalga oshirildi, “Markaziy Osiyodagi 
biznes ayollar” dasturi shular jumlasidandir.

2	  Manba: ipoteka bank ATB ma’lumoti.

2-jadval
O‘zbekiston bank sektorining 2025–2026-yillarga oid rasmiy ko‘rsatkichlari va prognozlari

Ko‘rsatkich nomi 2025-yil (haqiqiy / kutilgan) 2026-yil (prognoz)

Bank sektori jami aktivlari (mlrd $) 72,0 ~82–85

Bank sektori kapital yetarliligi (CAR, %) 18% Min. talab: 13%

Muammoli kreditlar ulushi (NPL, %) ~4% 6–7% prognozi

Aholining jami depozitlari (trln so‘m) 152 trln (+34%) O‘sish davom etadi

Jismoniy shaxslarga berilgan kreditlar (Q1, trln so‘m) 34,9 trln (+74%) —

O‘zbekiston YaIM real o‘sishi (%) 7,7% (yil yakunida) 6,5–7,0% prognozi

Inflyatsiya (yillik, %) 7,3% (dekabr) ~6,5% prognoz

Markaziy bank asosiy stavkasi (%) 14% (o‘zgarishsiz) 14% (2026 boshiga)

Xalqaro zaxiralar (mlrd $) 55 mlrd (rekord) O‘sish prognozi

Banklararo tranzaksiyalar o‘sishi 1,6 baravarga oshdi Yuqori sur‘at kutilmoqda

Ipoteka bank: tizimli ahamiyatga molik bank Ha (Markaziy bank, 2024-okt.) Ha (2025-yil uchun ham 
belgilangan)

Manba: O‘zbekiston Respublikasi Markaziy banki matbuot anjumanlari, OTB va XVJ prognozlari asosida 
muallif tomonidan tuzilgan [14, 15, 16, 17]

2025-yil yakunlariga ko‘ra, O‘zbekiston bank sektori jami aktivlari 72 mlrd dollarga yetdi, kapital yetarliligi 
esa 18 % ni tashkil etdi. Bu ko‘rsatkich me’yoriy talablardan sezilarli darajada yuqori bo‘lib, sektorning moliyaviy 
barqarorligini tasdiqlaydi [14].

Aholining banklardagi jami depozitlari 152 trln so‘mga yetdi, bu 2024-yilga nisbatan 34 % ga o‘sishni 
anglatadi. Chakana kreditlash ham jadal sur’atlarda o‘sdi: 2025-yil birinchi choragida fuqarolarga 34,9 trln 
so‘mlik kreditlar ajratildi, bu 2024-yilning mos davriga nisbatan 74 % ga ko‘p [15].

Ipoteka-bank ATB 2025-yil uchun ham O‘zbekiston Respublikasi Markaziy banki tomonidan mahalliy tizimli 
ahamiyatga molik banklar qatoriga kiritildi [16].

2025-yil yakuniga ko‘ra, O‘zbekiston iqtisodiyotining real o‘sishi 7,7 % ni tashkil etdi va prognozlardan 
yuqori shakllandi [17]. 2026-yil uchun Markaziy bank prognoziga ko‘ra, yalpi ichki mahsulot o‘sishi 6,5–7 % 
atrofida, inflyatsiya darajasi esa 6,5 % atrofida shakllanishi kutilmoqda [14].

Bunday ijobiy makroiqtisodiy muhit Ipoteka-bank ATBning strategik maqsadlari — kredit portfelini 
diversifikatsiya qilish, ESG risklarini modellashtirish va operatsion barqarorlikni ta’minlash yo‘lida qulay zamin 
yaratmoqda.

X U L O S A  V A  T A K L I F L A R
Xulosa qilib aytganda, 2024-yilda Ipoteka-bank o‘z transformatsiya yo‘lini qat’iyat va fidoyilik bilan davom 

ettirib, uzoq muddatli va barqaror o‘sish uchun mustahkam poydevor yaratdi. Yangi tashkil topgan va tajribali 
rahbariyat boshchiligida bank davlatga tegishli an’anaviy moliyaviy institutdan zamonaviy, xususiy mulkdagi 
hamda OTP Group tarkibiga to‘liq integratsiyalashgan universal moliyaviy institutga aylanish yo‘lida sezilarli 
yutuqlarga erishdi.

Ipoteka-bank o‘zining meros bo‘lib qolgan kuchli tomonlari — chakana va ipoteka kreditlash sohasida bozor 
yetakchiligi hamda mamlakat bo‘yicha yetakchi beshlik banklari qatorida mustahkam mavqega ega ekanligiga 
tayangan holda yuqori moliyaviy natijalarga erishdi, operatsion samaradorlikni oshirdi hamda boshqaruv va 
nazorat tizimini modernizatsiya qildi. Ehtiyotkorlik bilan zaxiralar yaratildi, kapital buferlari mustahkamlandi va 
barqaror o‘sishni qo‘llab-quvvatlash uchun balans strategik jihatdan qayta shakllantirildi.

Ipoteka-bank OTP Group rahbarligi ostida o‘sishning yangi bosqichiga o‘tayotgan bir paytda, uning 
risklarni boshqarish tizimi bozor ishonchini mustahkamlash, kapital intizomini ta’minlash va biznesning 
barcha segmentlarida barqaror hamda daromadli kengayishni qo‘llab-quvvatlovchi muhim strategik omil bo‘lib 
xizmat qilmoqda. 2025-yil va undan keyingi davrda bank kredit portfelini diversifikatsiya qilish, ESG risklarini 
modellashtirish va rivojlanayotgan me’yoriy-huquqiy muhitda operatsion barqarorlikni ta’minlashga alohida 
e’tibor qaratgan holda o‘zining integratsiyalashgan imkoniyatlarini kengaytirishda davom etadi.

Yalpi ichki mahsulotning barqaror o‘sishi, ijobiy demografik tendensiyalar va bank sektorining faol 
rivojlanish bosqichida ekanligi bilan tavsiflanadigan qulay makroiqtisodiy sharoitda Ipoteka-bank O‘zbekiston 
moliya sektorini rivojlantirishning navbatdagi bosqichida yetakchilik qilish uchun mustahkam pozitsiyaga ega. 
Strategik aniqlik, institutsional intizom va ijro samaradorligi asosida bank o‘zining to‘liq salohiyatini ro‘yobga 
chiqarish hamda mijozlar, jamiyat va aksiyadorlar uchun barqaror qiymat yaratishga tayyor.

